
ДВЕ УЧИЛИШТА ОД КАРПОШ ЌЕ КОРИСТАТ СТРУЈА ОД 
ФОТОВОЛТАИЦИ

Градоначалникот на Општина Карпош Стевчо Јакимовски, денеска во 
својот кабинет одржа работна средба со директорот на Центарот за 
развој на Скопски плански регион Јане Мицевски, во чии рамки беше 
потпишан Договорот за заедничка реализација на проектот „Инвестиција во 
фотоволтаици, енергетска ефикасност, заштита на човековата околина“.

 

Станува збор за изработка на проект и инсталација на фотонапонски систем 
до 20 kW со монтирање на фотонапонски модули на покривот на училиштата и 
нивно поврзување во системот. Имено, основните училишта „Владо Тасевски“ 
и „Војдан Чернодрински“ преку поставените фотоволтаици ќе произведуваат 
струја за сопствени потреби, а според проценките на стручните лица се 
претпоставува дека овие училишни установи ќе ги намалат сметките за 
електрична енергија околу 50%.

 

Овој меѓуинституционален проект се спроведува заедно со општините  
Кисела Вода и Зелениково, откако истиот го одобри Министерството за 
локална самоуправа. Оттука, Бирото за регионален развој ќе ја поддржи оваа 
иницијатива со парични средства (не повеќе од) 7.346.938 денари за сите 
општини. Локалната самоуправа од Карпош ќе го ко-финансира овој проект 
со сопствени средства во висина од 1.000.000 денари. Спроведувањето 
на проектот започнува веднаш по потпишување на Договорот и ќе се 
имплементира најдоцна до крајот на оваа година.

Цртежот на 11-годишната Јана Наумова од Скопје беше еден од малкуте 
наградени со First Award на конкурс организиран во Јапонија. Во конкуренција 
на речиси 10.000 цртежи од 83 земји, Меѓународниот ликовен детски конкурс 
беше организиран на темата „Човекот и природата“. Јана учествувала со 
цртеж што го имала создадено една година претходно.

Имено, Јана е ученичка во шесто одделение во скопското училиште „Димо 
Хаџи Димов“ во Карпош. Таа е ведро и упорно девојче со истражувачки дух, 
го сака сликањето, пишаниот збор, природните науки, но и одбојката.

 

Инспирација за цртање, на Јана и била нејзината братучетка, која поради 
неа започнала да се занимава со цртање. Таа накратко раскажа за својата 
опсесија, односно цртањето како нејзина најважна активност во моментов.

– Не бев сигурна во себе и се чувствував како да немам успех во тоа што 
го правам, но поддршката која ми ја даде моето семејство и блиски јас 
со многу труд, упорност и вежбање стигнав до полето каде што сум сега, 
а на почетокот ми изгледаше неостварливо и невозможно. Ова е поле на 
кое доживеав многу успеси и изненадувања. Мојот најголем успех досега е 
најновата награда која беше целосно неочекувана и пријатно изненадувачка. 
,,Препорачано од Јапонија за Јана Наумова” гласеше насловот на среќната 
приказна на оваа награда и ова високо достигнување. Кога видов дека имам 
добиено прво место на Меѓународниот конкурс JQA подржано од  UNICEF во 
Јапонија ,не ми се веруваше, бев зачудена, а на среќата и немаше крај – вели 
Јана.

ЈАНА НАУМОВА ОСВОИ ПРВО МЕСТО НА 
МЕЃУНАРОДНИОТ ЛИКОВЕН КОНКУРС ВО ЈАПОНИЈА

КАРПОШ ГО ОДБЕЛЕЖА ,,БОГОЈАВЛЕНИЕ – ВОДИЦИ”

Со чинот на осветување на водите на реката Вардар кај „Железниот мост“ 
во населбата Влае и со положување на светиот крст, денеска попладне 
карпошани и ѓорчепетровци заедно го одбележаа големиот празник 
„Богојавление – Водици“. Покрај православните верници, на настанот  
присуствуваа и градоначалникот Стевчо Јакимовски  како и претставниците 
на Советот на Општина Карпош и на општинската администрација, а 
локалната самоуправа ја поддржува оваа манифестација со 30.000 денари.

Во духот на христијанската традиција, свештените лица од црквата „Свети 
Пантелејмон“ од Нерези  и  „Свети Петар и Павле“  од  Ѓорче Петров, го  положија 
крстот во реката Вардар, при што најголема среќа имаше Ивица Георгиевски-
Ачка од населбата Ѓорче Петров кој прв дојде до оваа света реликвија. 
Според религијата се верува дека токму овој крст, ќе му донесе нему здравје 
и бериќет во претстојнава година. По завршувањето на манифестацијата, 
присутните граѓани и верници се упатија  кон црквата „Свети Пантелејмон“, 
каде што ги чекаше пригодна славска трпеза.

ЈАВЕН ПОВИК ЗА ПРОЕКТИ ОД ОБЛАСТА НА ЕДНАКВИ 
МОЖНОСТИ МЕЃУ ЖЕНИТЕ И МАЖИТЕ

Водејќи се според стратегијата за преземање на иницијативи, како дел од 
годишната Програма од областа на еднаквите можности меѓу жените и мажите во 
Општина Карпош за  2024 година, локалната самоуправа распишува Јавен повик за 
реализирање на активности кои се однесуваат на:

 

Унапредување на здравјето на жените и мажите;
Превенција и советување за спречување на семејното насилство и помош на 
жртвите од семејно насилство
Промоција и унапредување на еднаквоста и превенција од дискриминација
Надминување на родови стереотипи преку зголемено учество на девојчињата во ИТ 
секторот
Отворање на локална канцеларија за родителство.

За оваа намена, Општина Карпош од својот Буџет обезбеди финансиска 
конструкција во висина од 1.100.000 денари, а Јавниот повик ќе трае до исцрпување 
на средствата. Инаку, целта на овие програмски активности е опфаќање на 
проекти од предвидените области кои се во насока на промоција и унапредување 
на еднаквоста, советувањето, превенција и помош,  едукација и укажување на 
законските регулативи.

СОВЕТОТ НА ОПШТИНА КАРПОШ ЗАСЕДАВАШЕ ПО 39. ПАТ

Со поддршка од мнозинството на советници, беше усвоена и Одлуката за 
донесување на Техничка исправка за градежна парцела 1.4.31 за населба 
Влае 1, дел А. Техничката грешка е констатирана поради технички пропуст во 
површината на  градежната парцела, која не соодветствува со одмерената 
од графичките прилози и геодетскиот елаборат за нумерички податоци за 
предметната градежна парцела.

 Рутински беше изгласана и Одлуката за утврдување на почетокот и 
завршетокот на работното време на општинските детски градинки (освен 
за градинката „Пролет“)на територија на локалната самоуправа. Поточно, 
според оваа Одлука работното време во предшколските установи започнува 
во 06:00 часот наутро а завршува во 18:00 часот попладне, секој работен ден 
од понеделник до петок. Со истата динамика беше изгласано и Решението 
за давање согласност на Одлуката за формирање на Комисијата за прием 
на деца над капацитет и утврдување на критериумите за прием на деца над 
капацитет во детските градинки во Карпош, (освен градинката „Пролет“).

 Советот даде „зелено светло“ и за одобрување на финансиски средства 
какоподдршка на Сојузот на хемичарите и технолозите на Македонија – 
Институт за хемија. Овие средства ќе бидат наменети за покривање на 
патните трошоци на еден професор (ментор) и еден средношколец кои 
треба да учествуваат на 56-та Меѓународна олимпијада по хемија, која ќе се 
одржи во градот Ријад (Саудиска Арабија). 

                Во продолжение на седницата беше изгласан и Предлог – Заклучокот за 
усвојување на Кварталниот извештај за извршување на Буџетот на Општина 
Карпош за извештајниот период (кумулативно) за квартал од 01.01.2023 година 
до 31.12.2023 година.

